
	1. ՀՀ կառավարության 14․11․2025թ․ թիվ 1617-Ն որոշման N 1 հավելվածով հաստատվել է պետական մասնակցությամբ ընկերությունների և մինորիտար մասնակցությամբ ընկերությունների սեփականության քաղաքականությունը (այսուհետ՝ հավելված), որի 59-րդ կետի համաձայն՝ պետական մասնակցությամբ ընկերության բաժնետիրոջ իրավունքներն իրականացնում է Ոլորտային մարմինը, իսկ բացառապես առևտրային նպատակ ունեցող պետական մասնակցությամբ ընկերություններինը՝ Համակարգող մարմինը։
	Ընկերությունը հանդիսանում է առևտրային կազմակերպություն և կանոնադրության համաձայն հիմնական նպատակը տնտեսական գործունեություն իրականացնելու նպատակով շահույթ ստանալն է։ 
	Հավելվածի 4-րդ կետի 6-րդ ենթակետի համաձայն՝ առևտրային նպատակ-ը ընկերության նպատակն է՝ գործել ֆինանսապես կայուն և կենսունակ ձևով, հետապնդել շահույթ՝ ապրանքների իրացման, աշխատանքների կատարման կամ ծառայությունների մատուցման եղանակով, իսկ Հավելվածի 4-րդ կետի 10-րդ ենթակետի համաձայն՝ Համակարգող մարմին-ը՝ «Պետական գույքի կառավարման մասին» օրենքով սահմանված պետական գույքի կառավարման մարմինը։
Հետևապես Նախագիծը չի համապատասխանում հավելվածով սահմանված սեփականության քաղաքականության դրույթներին։
	Չի ընդունվել

ՀՀ կառավարության 14․11․2025թ․ թիվ 1617-Ն որոշման N 1 հավելվածի 59-րդ կետի վերաբերյալ ներկայացված հիմնավորումը կառուցված է այն կանխադրույթի վրա, որ Ընկերությունը բացառապես առևտրային նպատակ ունեցող կազմակերպություն է, և հետևաբար դրա բաժնետիրոջ իրավունքները պետք է իրականացնի Համակարգող մարմինը։ Սակայն նման մոտեցումը չի արտացոլում Ընկերության իրական բնույթն ու գործառույթային նշանակությունը։
Թեև Ընկերությունը իրավական կարգավիճակով հանդիսանում է առևտրային կազմակերպություն, դրա գործունեությունը չի կարող դիտարկվել բացառապես շահույթ ստանալու տրամաբանության շրջանակում։ «Հայֆիլմ» կինոստուդիան հանդիսանում է ազգային կինոժառանգության առանցքային կրող և ռազմավարական նշանակության մշակութային կառույց, որի գործունեությունն ուղղված է ոչ միայն տնտեսական արդյունքի ձևավորմանը, այլև մշակութային քաղաքականության իրականացմանը, ստեղծարար արդյունաբերության զարգացմանը և հանրային շահի սպասարկմանը։
Հետևաբար Ընկերությունը չի կարող դասակարգվել որպես «բացառապես առևտրային նպատակ ունեցող» ընկերություն՝ հավելվածի 59-րդ կետի իմաստով, և տվյալ նորմի վրա հիմնված եզրակացությունը իրավաչափ չէ։

	2. Նախագծի տեղեկանք հիմնավորումից երևում է, որ Ընկերության վերագործարկման ծրագիրը (այսուհետ՝ Ծրագիր) դեռևս առկա չէ, դրա ծավալը, իրականացման ժամկետները, ֆինանսավորման չափը և աղբյուրները հստակեցված չեն, հետևաբար հնարավոր չէ գնահատել Ծրագրի իրատեսականությունը։
	Չի ընդունվել

ՀՀ կառավարության Ֆինանսատնտեսական նախարարական կոմիտեի 13.06.2025թ-ի նիստի N ԿԱ/179-2025 արձանագրության 5.1 կետի հանձնարարականի համաձայն մշակվել և ՀՀ ԿԳՄՍՆ 21.08.2025թ-ի N 01/13/27008-2025 գրությամբ ՀՀ կառավարություն է ներկայացվել «Հայֆիլմ կինոարտադրական քաղաք»-ի Հայեցակարգը, որը ներառում է համալիր կինոարդյունաբերական համակարգ և միտված է խթանելու ստեղծարար ներուժի զարգացումը, արտադրական ենթակառուցվածքների արդիականացումը և միջազգային շուկաների ակտիվ ներգրավումը՝ ընդգրկելով ֆիլմարտադրության, հետարտադրության, մասնագիտական կրթության և կինոժառանգության պահպանման ուղղությունները, և դառնալով երկրի տնտեսական բազմակողմանի դիվերսիֆիկացման կարևորագույն բաղադրիչ:
Հայեցակարգի շուրջ կայացել է քննարկում ՀՀ փոխվարչապետ Տիգրան Խաչատրյանի մոտ, ինչպես նաև Ասիական զարգացման բանկի ներկայացուցիչների հետ հանդիպման շրջանակում կատարվել է իրագործելիության հնարավորության ուսումնասիրում (Feasibility Study) և քննարկվել գործընթացի իրականացման հարցը, ֆինանսավորման հնարավորությունները և եղանակները:
«Հայֆիլմ կինոստուդիա» ՓԲԸ-ի հետագա գործունեության վերաբերյալ Հայաստանի կինոյի հիմնադրամի կողմից մշակված հայեցակարգում ներառված է նաև «Հայկական կինոժառանգության պահպանման» ծրագիր (2027–2032 թթ.), որը նպատակ ունի ոչ միայն հանրահռչակել արդեն ստեղծված ազգային մշակույթի հեղինակային, հոգևոր, ոչ նյութական արժեքները, այլ նաև ապահովել Հայաստանի ազգային կինոժառանգության ֆիզիկական և թվային պահպանությունը՝ ստեղծելով պահպանման, վերականգնման, թվայնացման և տվյալների կառավարման ամբողջական ենթակառուցվածք։ Ծրագրի շրջանակում նախատեսվում է ձևավորել կինոժառանգության պահպանման մասնագիտացված համակարգ, որը կներառի՝ ֆիլմանյութերի համար միջազգային չափորոշիչներին համապատասխան պահեստային տարածքներ՝ կայուն ջերմաստիճանային և խոնավության ռեժիմով, վերականգնման և թվայնացման լաբորատոր բազա (ֆիլմերի մաքրում, սկանավորում, ձայնային և գունային վերականգնում), ինչպես նաև տվյալների պահպանման կենտրոն՝ թվային ֆոնդերի երկարաժամկետ պահպանման, մետատվյալների կառավարման և կրկնօրինակման մեխանիզմներով:
Վերոգրյալով պայմանավորված՝ բաժնետոմսերի կառավարման լիազորությունների փոխանցումը նախապայման է ռազմավարական ծրագրի ամբողջական մշակման և իրագործման համար։ 
Երկրորդ՝ ծրագրի վերջնական ֆինանսատնտեսական պարամետրերի հստակեցումը բնական գործընթաց է կառավարման իրավասությունների փոխանցումից հետո, և դրանց վերջնական տեսքով բացակայությունը տվյալ փուլում չի կարող մեկնաբանվել որպես նախագծի ոչ հիմնավոր լինելու հանգամանք։

	3. Հարկ է նշել, որ ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտեի (այսուհետ՝ Կոմիտե) կողմից շրջանառվում է Ընկերությունը լուծարելու մասին ՀՀ կառավարության որոշման նախագիծ, որով նախատեսվում է Ընկերության անշարժ գույքը առանձնացնել և ամրացնել Կոմիտեին։
Ծրագրի առկայության դեպքում՝ դրա հետագա իրականացման համար լուծարումից առանձնացված գույքի մի մասը կփոխանցվի ՀՀ կրթության, գիտության, մշակույթի և սպորտի նախարարությանը։
	Չի ընդունվել

Լուծարման գործընթացը ենթադրում է ռազմավարական մշակութային և տնտեսական ակտիվի մասնատում, ինչը կհանգեցնի կառավարման արդյունավետության նվազման և պետական քաղաքականության նպատակների խաթարման: Ավելին, լուծարման գործընթացը վտանգում է «Հայֆիլմ» ապրանքանիշի գոյությունը և դադարեցնում ապրանքանիշի օգտագործման իրավունքը:  «Հայֆիլմ»-ի լուծարումն անկասկած հանգեցնելու է պետության մշակութային ունեցվածքի, դրա և այլ հարակից գույքային իրավունքների կորստի, երկրի մշակութային ու պատմական կենսագրության շարունակականության կասեցման ու վերացման, ազգային ինքնությունը պահպանող մշակույթի կինոհարստության փոշիացման և իսպառ ոչնչացման:
Միաժամանակ՝ լուծարման նախագծի շրջանառության փաստը ինքնին չի կարող սահմանափակել կամ բացառել այլընտրանքային կառավարման մոդելի գործարկման հնարավորությունը։ Առկա զարգացման ծրագրի պայմաններում կառավարման լիազորությունների փոխանցումը ոլորտի Լիազորված մարմնին առավել տրամաբանական և համակարգային լուծում է, քան լուծարումը։

	4. Միաժամանակ տեղեկացնում ենք, որ Ընկերությունն ընդգրկված է Պետական գույքի մասնավորեցման 2017-2020թթ․ ծրագրի մասին ՀՀ օրենքի ցանկերում և նշված օրենքի 10-րդ հոդվածի համաձայն՝ պետությանը սեփականության իրավունքով պատկանող բաժնետոմսերով ընկերությունների մասնավորեցում իրականացնող լիազորված մարմնին են փոխանցվում ընկերության՝ պետությանը պատկանող բաժնետոմսերի տնօրինման լիազորությունները:
	Չի ընդունվել

Այն հանգամանքը, որ Ընկերությունն ընդգրկված է «Պետական գույքի մասնավորեցման 2017–2020թթ. ծրագրի մասին» ՀՀ օրենքի ցանկերում, ինքնին չի բացառում կառավարման լիազորությունների փոխանցման հնարավորությունը։
Մասնավորեցման ծրագրում ընդգրկված լինելը չի նշանակում մասնավորեցման պարտադիր և անշրջելի գործընթաց։ Պետությունը իրավասու է վերանայել իր քաղաքականությունը՝ ելնելով ռազմավարական, մշակութային և տնտեսական նպատակահարմարությունից։ «Համո Բեկնազարյանի անվան «Հայֆիլմ» կինոստուդիա» ՓԲԸ-ի հետագա գործունեության վերաբերյալ հայեցակարգի մշակման հանձնարարականը արդեն իսկ փաստում է պետության դիրքորոշումը՝ ոլորտում ընդլայնված բարեփոխումների իրականացման, մշակույթի տնտեսականացման քայլերի իրագործման և մշակութային քաղաքականության տեսանկյունից հիմնաքարային գործիքակազմ պարունակող արվեստի ճյուղի՝ կինոոլորտի ենթակառուցվածքների արդիականացման առնչությամբ:
Բացի այդ, ներկայացված կարծիքը հակասում է նույն վերը հիշատակված Օրենքի 3-րդ հոդվածի 4-րդ մասին՝ պետությանը սեփականության իրավունքով պատկանող բաժնետոմսերով (բաժնեմասով) այն ընկերությունների մասնավորեցումը, որոնք անհրաժեշտ չեն պետական գործառույթների իրականացման համար։

	5. Ամփոփելով վերը նշվածը՝ առաջարկում ենք Նախագիծը հանել շրջանառությունից։
	Չի ընդունվել

Ներկայացված մերժման փաստարկները կառուցված են պայմանական իրավական մեկնաբանությունների վրա և հաշվի չեն առնում ՀՀ կառավարության դիրքորոշումը, ինչպես նաև Ընկերության ռազմավարական, մշակութային և տնտեսական բազմաշերտ նշանակությունը։
Նախագիծը նպատակ ունի ապահովել ոլորտի կառավարման արդյունավետությունը, մշակութային քաղաքականության և զարգացման ռազմավարության համակարգված իրականացումը։
Հետևաբար՝ Նախագիծը շրջանառությունից հանելու առաջարկը անհիմն է և չի կարող ընդունվել ոլորտի կառավարող Լիազորված մարմնի կողմից։

	
3. ՀՀ պետական եկամուտների կոմիտե

	26.01.2026թ.

	
	N 01/3-4/3759-2026

	Առաջարկություններ չկան

	Ընդունվել է


	
4. ՀՀ ֆինանսների նախարարություն
	06.02.2026թ.

	
	N 01/34-3/2059-2026

	Առաջարկություններ չկան
	Ընդունվել է


	
5. [bookmark: _GoBack]ՀՀ արդարադատության նախարարություն
	06.03.2026թ.

	
	N /27.4.2/11327-2026

	Դիտողություններ և առաջարկություններ չկան

	Ընդունվել է 



